
Г.ТЭМҮҮЛЭН

“МАЛЫН ЧАНАР, АШИГ ШИМ, ҮНЭЛЭМЖИЙГ НЭМЭГДҮҮЛЭХ ТАЛААР АВЧ ХЭРЭГЖҮҮЛЭХ ЗАРИМ АРГА ХЭМЖЭЭНИЙ ТУХАЙ” УЛСЫН ИХ ХУРЛЫН ТОГТООЛЫН ТӨСЛИЙН ҮЗЭЛ БАРИМТЛАЛ

Нэг.Тогтоолын  төслийн боловсруулах үндэслэл, шаардлага
“Малын чанар, ашиг шим, үнэлэмжийг нэмэгдүүлэх талаар авч хэрэгжүүлэх зарим арга хэмжээний тухай” тогтоолын төслийг боловсруулах дараах үндэслэл, шаардлага байна. Үүнд: 
1.1.Хууль зүйн үндэслэл 


Монгол Улсын Үндсэн хуулийн Тавдугаар зүйлийн 5 дахь хэсэгт “Мал сүрэг бол үндэсний баялаг мөн бөгөөд төрийн хамгаалалтад байна” гэж заасан.
Монгол Улсын Үндэсний аюулгүй байдлын үзэл баримтлалын 3.4.2.1-д “...хүнсний бүтээгдэхүүнээр хүн амыг жигд, тогтвортой, хүртээмжтэй хангах нөхцлийг бүрдүүлнэ”, 3.4.2.6-д “...Монгол малын удмын санг... хамгаална” гэж тус тус заасан, түүнчлэн Монгол Улсын Их Хурлын 2020 оны 52 дугаар тогтоолын 2 дугаар хавсралт “Алсын хараа 2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагааны “4.2.21.Мал, амьтны эрүүл мэндийг хамгаалах, малын, чанар, ашиг шимийг сайжруулах ажлыг эрчимжүүлэх замаар хүн амын хүнсний аюулгүй байдлыг хангаж, хүнсний бүтээгдэхүүний экспортын хэмжээг нэмэгдүүлнэ”, Монгол Улсын Их Хурлын 2015 оны 104 дүгээр тогтоолоор баталсан “Төрөөс хүнс, хөдөө аж ахуйн талаар баримтлах бодлого”-ын 2.1.3-д “малын генетик нөөцийн бүртгэл, төлөв байдлын үнэлгээ, ашиглалт, хамгаалалтын тогтолцоог боловсронгуй болгох, мал аж ахуй эрхлэх уламжлалт хэв маяг, мэдлэгийг хадгалж баяжуулах” гэж, Монгол Улсын Их Хурлын 2010 оны 23 дугаар тогтоолоор баталсан Монгол мал үндэсний хөтөлбөрийн 3.2.1.3-д “монгол малын ашиг шимийн түвшинг бүсчилэн тогтоож, ашиглагдаагүй биологийн нөөц боломжийг илрүүлж, үржил селекцийн ажлыг зорилтот зах зээлийн эрэлт хэрэгцээнд нийцүүлэн явуулах” гэж, 3.1-д “мал аж ахуйн салбарын тогтвортой хөгжлийг хангах, эдийн засгийн эргэлтэд эрчимтэй оруулах тогтолцоог бий болгох эрх зүйн таатай орчинг бүрдүүлнэ” гэж тус тус заасан. 
1.2.Практик шаардлага  

Монгол Улсын эдийн засгийн тулгуур болсон мал аж ахуйн үйлдвэрлэлийг тогтвортой хөгжүүлэхэд мал сүргийн нөхөн үйлдвэрлэлийг чиглүүлэн оновчтой хөтлөн явуулах, шаардлагатай мэргэжлийн боловсон хүчнийг бэлтгэх, чадавхижуулах, үйлдвэрлэлд ойр нөхцөлд тогтвортой ажиллах боломжийг хангах зэрэг асуудлууд орхигдож, түүнээс үүдэлтэй сөрөг нөлөөлөл цаашид  ихсэх хандлагатай болж байна. 

2020 оны байдлаар нийт малын тоо 67.068.486 байна. Гэвч малын тоо толгойн өсөлтийг дагалдан хот суурингийн хүн амыг мах, сүүгээр жилийн турш жигд хангаж чадахгүй байгаагийн дээр, үнэ байнга өсч байгаа ч хэрэглэгчийн шаардлагыг хангаж чадахгүй байна. Малын гаралтай зарим түүхий эд, бүтээгдэхүүнийг импортоор авч гадаад зах зээл рүү ихээхэн хэмжээний валют урсгаж байна. 
Одоо мөрдөж байгаа хуулиар малын тоо, сүргийн бүтцийг зохистой харьцаанд хадгалах, төлөв байдлыг нь үнэлэх, малын нөхөн үйлдвэрлэлийг бүс нутгийн онцлог, эдийн засгийн зорилго, чиглэлтэй уялдуулан хөгжүүлэх, малын үржүүлэг, тэжээллэг, арчилгаа, маллагаанд технологийн ажилд хяналт тавих, үржлийн малд сонголт хийх, үүлдэр, омгийн малын ашигт шинж чанарыг бататган сайжруулах, удам зүйн үнэлгээнд суурилсан шинжлэх ухааны үндэслэлтэй үржүүлэг явуулах, хил дамнасан үүлдрийн малын нутагшилтын байдалд үнэлгээ өгөх, баталгаажуулах зэрэг зохицуулалт хангалтгүйгээс малчид, мал аж ахуй эрхлэгч иргэн, хуулийн этгээд төрөл бүрийн үүлдрийн мал, үр, хөврөл үрийг импортлон хяналтгүй ашиглах, эрлийзжүүлгийг хяналтгүй явуулах, удам зүйн үнэлгээ хийгдээгүй эцэг малыг таамгаар сонгон хээлтүүлэгчээр тавих, мэргэжлийн байгууллага, мэргэжилтний хяналтгүйгээр ашиглах зэрэг нийтлэг дутагдал хавтгайрсан нь малын үүлдэрлэг байдал алдагдах, тэсвэрт чанар муудах, давжаарах, нэг малаас авах ашиг шимийн хэмжээ, чанар буурахад хүргэж, улмаар малаас үр шим хүртэгсдийн амьжиргаанд илтэд сөрөг нөлөөлж байна. 

Түүнчлэн олон улсын түвшинд улс орнуудын нийгэм, эдийн засаг, соёлын өөрчлөлтийг даган малын төрөл, үүлдэр, удмын сангийн тухай ойлголтууд хувьсан өөрчлөгдсөөр ирсэн. 1992 онд Биологийн олон янз байдлын тухай
 Олон улсын конвенцийг баталснаар “генетикийн нөөц”, “генетикийн материал” гэсэн нэр томьёог хэрэглэж эхэлсэн. Дэлхийн хүн амын хурдацтай өсөлтийг дагасан хүнсний хангамж, зарим улс орны өлсгөлөн, ядуурлын түвшингийн тулгамдсан асуудлууд оршсоор байхад тэдгээрийг сайжруулах хүчин зүйл болсон мал, амьтны генетик нөөц доройтож байгаа нь зөвхөн тухайн улс орны бус, олон улсын хэмжээний тулгамдсан асуудал болохыг НҮБ-ын Хүнс, хөдөө аж ахуйн байгууллагаас сэрэмжлүүлэн малын генетик нөөцийг зөв зохистой удирдах нь анхаарах шаардлагатай асуудал болж байна гэж дүгнээд, 2007 онд НҮБ-ын гишүүн орнуудын Засгийн газар хоорондын техникийн бага хурлаас “Малын генетик нөөцийн тухай Интерлакены тунхаг” болон “Малын генетик нөөцийн даян дэлхийн үйл ажиллагааны төлөвлөгөө”-г баталж, улс орнууд үндэсний хэмжээний хууль тогтоомж, хөтөлбөрийг боловсруулан ажиллахыг уриалжээ. 

НҮБ-ын Хүнс, хөдөө аж ахуйн байгууллагын судалгаа, үнэлгээгээр мал аж ахуйн бүтээгдэхүүний эрэлт дэлхий нийтэд жилээс жилд өсч, 2050 он гэхэд хөгжингүй орнуудад сүүн бүтээгдэхүүний эрэлт одоогийн түвшнээс 46,0 хувь, махан бүтээгдэхүүн 76,0 хувиар нэмэгдэх, түүнчлэн амьд мал, генетикийн бүтээгдэхүүн солилцох олон улсын худалдаа эрчимжих чиг хандлагатай байна. 
Малын тоо толгой нэмэгдсэнтэй холбогдуулан Монгол Улсын нийт бэлчээр нутгийн талаас илүү хувьд бэлчээрийн даац 2-5 дахин, зарим хэсэгт түүнээс ч олон дахин хэтэрсэн, нэг малаас гарах түүхий эд бүтээгдэхүүний тоо, жин, чанар муудсан. Малчдын малаас олох ашиг шим буурч байгаа нь өрхийн орлогод сөргөөр нөлөөлөх зэрэг асуудлууд нэн тэргүүнд тулгамдаж байна. Цаашлаад, Монгол Улсын мал сүргээс авах ашиг шим буурах, хүнсний аюулгүй байдал, чанар, шаардлагыг хангахгүй байх, малын гаралтай түүхий эд экспортод гаргах боломжгүй болох эрсдэлүүд бий болж байна.

Мөн одоогийн байдлаар нийт малчдын 41.8 хувь нь зээлтэй байна. Арилжааны банкнууд Малын Генетик нөөцийн тухай хууль, Банк, эрх бүхий хуулийн этгээдийн мөнгөн хадгаламж, мөнгөн хөрөнгийн шилжүүлэг, зээлийн үйл ажиллагааны тухай хууль болон бусад холбогдох хууль, тогтоомжид заасны дагуу малчдад мал барьцаалсан зээл олгохдоо зээлийн хэмжээг малын бүртгэлийн нэгдсэн сангийн мэдээлэл, түүхий эд, бүтээгдэхүүний чанарын үнэлгээнд үндэслэн малын үнэ цэнэ, ашиг шимийг үнэлгээнд тулгуурлан олгох ёстой. Гэтэл бодит байдал дээр зөвхөн малын тооллогын А дансанд тулгуурлан зээл олгож байгаа нь малын үнэлгээ, чанар, үр шимд бус зөвхөн малын тоо толгойг нэмэгдүүлэхэд анхаарах сөрөг үр дагаврыг нэмэгдүүлж байна.
Түүнчлэн улс, аймаг, сумын аварга малчин болон бусад холбогдох шагнал олгохдоо тухайн малчны малын тоо толгойд тулгуурлан шагнаж байгаа нь малчдын ажлын үнэлгээг буруу үнэлэх жишиг болж байна. Уг шагнал нь малын үүлдэрлэг байдал, чанар, нэг малаас авах ашиг шимийн гарц, бүтээмжийг нэмэгдүүлсэн малчинд олгох нь зүйтэй юм.
Малын генетик нөөцийн тухай хуулийн 4.1.2-т заасан ашиг шимийг нь ашиглах болон бусад хэрэгцээнд зориулан гэршүүлэн үржүүлж байгаа амьтан буюу өвөрмөц, хязгаарлагдмал нөөц, тархалттай Цаа бугын удмын санг сайжруулах, эрүүл мэндийг хамгаалахад чиглэсэн цогц арга хэмжээ авах шаардлагатай юм.
Дээрх эрх зүйн үндэслэл болон практик шаардлагад нийцүүлэн Малын генетик нөөцийн тухай хуулиар зохицуулж байгаа малын удмын санг хамгаалах, малын гаралтай түүхий эд, бүтээгдэхүүний үнэлгээг зөв хийх, урамшуулал олгох зэрэг холбогдох бусад харилцаа хамрах хүрээг дэлхий нийтийн хөгжлийн чиг хандлага, үзэл баримтлалын өөрчлөлттэй уялдуулан, эрх зүйн орчинг боловсронгуй болгох, Малын генетик нөөцийн тухай хуулийн хэрэгжилтийг эрчимжүүлэх үүднээс тогтоолын төслийг боловсруулна.
Хоёр.Хуулийн төслийн зорилго, бүтэц, зохицуулах харилцаа, хамрах хүрээ 

Тогтоолын төслийг Хууль тогтоомжийн тухай хуулийн 6 дугаар зүйлийн 6.1 –д заасны дагуу тогтоолын төсөл боловсруулна. 

Малын үнэлгээний мэдээлэл, ашиг шим, чанарыг нэмэгдүүлэх, үнэлгээг зүй зохистой болгох, түүнтэй холбогдуулан шагнал урамшуулал олгохтой холбогдсон харилцааг зохицуулахад тогтоолын зорилго чиглэгдэхээр боловсруулна. 

Тогтоолын төсөл 3 заалт, 6 дэд заалттай байна. Үүнд:
1.Хөдөө аж ахуйн салбарын тогтвортой хөгжлийг хангах, мал аж ахуйн салбарын өрсөлдөх чадварыг нэмэгдүүлэх, тооноос чанарт шилжих, нэг малаас авах ашиг шимийг нэмэгдүүлэх бодлогын хүрээнд дараах арга хэмжээг авч хэрэгжүүлэхийг Монгол Улсын Засгийн газарт даалгах: 

1/малын гаралтай түүхий эд, бүтээгдэхүүний бэлтгэн нийлүүлэлтийн тогтолцоог эрс сайжруулах, хадгалалт, тээвэрлэлтийн сүлжээг хөгжүүлэх цогц бодлогыг хэрэгжүүлэх; 

2/малыг чанар, ашиг шимийн түвшнээр, малын гаралтай түүхий эд, бүтээгдэхүүнийг чанарын ялгаагаар үнэлэх, баталгаажуулах тогтолцоог сум, мал бүхий дүүрэгт сайжруулах, хөгжүүлэх, уг үйл ажиллагаанд санхүүжилтийн эх үүсвэрийн дэмжлэг үзүүлэх, холбогдох эрх зүйн баримт бичигт нэмэлт, өөрчлөлт оруулах, хэрэгжүүлэх;

3/арилжааны банкнуудын мал барьцаалан зээл олгох системийг малын бүртгэл, мэдээллийн нэгдсэн сан, малын чанар, ашиг шим, үнэ цэнийн үнэлгээтэй холбох тогтолцоонд шилжүүлэх арга хэмжээг авч хэрэгжүүлэх;

4/улс, аймаг, сумын аварга малчдыг шалгаруулахдаа нэг малаас авсан ашиг шимийн гарц, чанарын үзүүлэлтээр үнэлэх, орон нутагт малын тоонд суурилан урамшуулал, шагнал олгох, мянгат малчин шалгаруулах асуудлыг цэгцэлж, мал сүргийг тооноос чанарт шилжүүлэх, бэлчээрийн талхагдал, доройтлыг буурулах арга хэмжээг үр дүнтэй хэрэгжүүлэх; 

5/Малын генетик нөөцийн тухай хуулийн 8.1, 13.4, 18.2.2, 18.2.7 дахь заалтын хэрэгжилтийг эрчимжүүлж, малын ашиг шим, үнэ цэнэ, түүхий эд, бүтээгдэхүүний чанарын үнэлэмж дээр суурилж, төрийн дэмжлэг, урамшууллын бодлогыг хэрэгжүүлэх;
6/Цаа бугын удмын санг сайжруулах, эрүүл мэндийг хамгаалахад чиглэсэн цогц арга хэмжээ авч хэрэгжүүлэх, мал үржүүлэг, мал эмнэлгийн үйлчилгээг хүртээмжтэй болгож зохион байгуулах;
   
2.Энэ тогтоолын хэрэгжилтийг Улсын Их Хурлын 2022 оны хаврын ээлжит чуулганы хугацаанд танилцуулахыг Монгол Улсын Засгийн газарт, тогтоолын хэрэгжилтэд хяналт тавьж ажиллахыг Байгаль орчин, хүнс, хөдөө аж ахуйн Байнгын хороонд тус тус даалгах.
3.Тогтоолыг дагаж мөрдөх хугацааг тусгана.
Гурав.Хуулийн төсөл батлагдсаны дараа үүсч болох нийгэм, эдийн засаг, хууль зүйн үр дагавар

Тогтоол батлагдсанаар дараах эерэг үр дагаврууд гарна гэж үзэж байна:

1. Мал аж ахуйн салбарын өрсөлдөх чадварыг нэмэгдүүлэх, тооноос чанарт шилжих, нэг малаас авах ашиг шимийг нэмэгдэх.

2. Малын гаралтай түүхий эд, бүтээгдэхүүний бэлтгэн нийлүүлэлтийн тогтолцоо, хадгалалт, тээвэрлэлтийн сүлжээг хөгжүүлэх цогц бодлогын хэрэгжилтийг эрчимжих.

3. Малын гаралтай түүхий эд, бүтээгдэхүүний чанарыг үнэлэх, баталгаажуулах, түүхий эд, бүтээгдэхүүнд чанараас хамаарсан үнийн үнэлгээ бий болгох дэд бүтцийг бүрдүүлэх, холбогдох санхүүжилтийн эх үүсвэрийг шийдвэрлэж, хэрэгжих.


4. Арилжааны банкнууд малчдад мал барьцаалан зээл олгохдоо зээлийн хэмжээг малын бүртгэлийн нэгдсэн сангийн мэдээлэл, түүхий эд, бүтээгдэхүүний чанарын үнэлгээнд үндэслэн малын үнэ цэнэ, ашиг шимийг үнэлгээжүүлэх замаар тогтоодог болох системд шилжих.

 5. Улс, аймаг, сумын аварга малчдыг шалгаруулах журамд малын тоо толгойн өсөлтийг харгалзахгүйгээр малын үүлдэрлэг байдал, чанар, нэг малаас авах ашиг шимийн гарц, бүтээмжийг нэмэгдүүлсэн үзүүлэлтээр үнэлэгдэх. 
6. Өвөрмөц, хязгаарлагдмал нөөц, тархалттай Цаа бугын удмын санг сайжруулах, эрүүл мэндийг хамгаалахад чиглэсэн цогц арга хэмжээ авах зэрэг ач холбогдолтой байна.
Дөрөв. Монгол Улсын Үндсэн хууль болон бусад хуультай хэрхэн уялдах, түүнийг хэрэгжүүлэх зорилгоор цаашид шинээр боловсруулах буюу нэмэлт, өөрчлөлт оруулах, хүчингүй болгох хуулийн талаарх санал 


Энэхүү тогтоолын төсөл нь Монгол Улсын Үндсэн хууль, Монгол Улсын олон улсын гэрээ болон бусад хууль тогтоомжтой нийцэх “Малын чанар, ашиг шим,  үнэлэмжийг нэмэгдүүлэх талаар авч хэрэгжүүлэх зарим арга хэмжээний тухай” тогтоолын төслийг боловсруулахтай холбогдуулан бусад хууль тогтоомжид нэмэлт, өөрчлөлт оруулах шаардлагагүй болно. 
---ooOoo---
�“Биологийн олон янз байдлын тухай” Олон улсын конвенцийг 1992 онд баталж, Монгол Улс 1993 онд нэгдсэн.





